
BUDJET TUSHUMLARINI OSHIRISHDA 
BOJXONA TOʻLOVLARIGA TAʼSIR ETUVCHI 
OMILLARNI EKONOMETRIK BAHOLASH VA 
PROGNOZLASH

Fayzullayev Farrux Sharofovich
Toshkent davlat iqtisodiyot universiteti mustaqil izlanuvchisi

Annotatsiya: Oʻzbekistonda bojxona toʻlovlari tushumlarining 2020–2025-yillardagi dinamikasi hamda ularning import 
hajmi bilan statistik bogʻliqligi baholangan. Kuzatuvlar sonining cheklanganligi hisobga olinib, import hajmiga asoslangan 
bir omilli OLS regressiya modeli qoʻllanildi. Model natijasiga ko‘ra, import hajmining 1 mlrd AQSH dollariga oshishi bojx-
ona tushumlarining o‘rtacha 2,196 trln soʻmga ko‘payishi bilan bogʻliq bo‘lib, model bojxona tushumlaridagi o‘zgarishlarn-
ing 98,4 foizini izohlaydi. 2026–2028-yillar uchun bazaviy prognoz ishlab chiqildi. Raqamlashtirish, risklarni boshqarish, 
post-bojxona auditi va idoralararo axborot almashinuvi regressiyaga kiritilmagan bo‘lsa-da, bojxona maʼmuriyatchiligi 
samaradorligini oshiruvchi institutsional omillar sifatida tahlil qilindi. Tadqiqot yakunida bojxona tushumlarini baholash va 
prognozlashga moʻljallangan CRFM konseptual modeli taklif etildi.

Kalit soʻzlar: bojxona toʻlovlari, davlat byudjeti, fiskal siyosat, ekonometrik model, regressiya tahlili, prognozlash, import 
hajmi, bojxona maʼmuriyatchiligi, risklarni boshqarish, raqamlashtirish.

Аннотация: В статье исследована динамика таможенных поступлений Узбекистана за 2020–2025 годы и оценена их 
статистическая связь с объемом импорта. С учетом ограниченного числа наблюдений применена однофакторная модель 
OLS, в которой объем импорта выступает объясняющей переменной. Согласно результатам, увеличение импорта на 1 млрд 
долларов США связано в среднем с ростом таможенных поступлений на 2,196 трлн сумов, а модель объясняет 98,4 процента 
их вариации. Сформирован базовый прогноз на 2026–2028 годы. Цифровизация, управление рисками, посттаможенный 
аудит и межведомственный обмен данными рассмотрены как институциональные факторы повышения эффективности 
таможенного администрирования. Предложена концептуальная модель CRFM.

Ключевые слова: таможенные платежи, государственный бюджет, фискальная политика, эконометрическая модель, 
прогнозирование, импорт, цифровизация, управление рисками, таможенное администрирование.

Abstract: This article examines the dynamics of customs revenues in Uzbekistan during 2020–2025 and evaluates their statistical 
relationship with import volume. Given the limited number of observations, a parsimonious single-factor OLS model is estimated 
with import volume as the explanatory variable. The results indicate that a USD 1 billion increase in imports is associated with an 
average increase of UZS 2.196 trillion in customs revenues, while the model explains 98.4 percent of their variation. A baseline fore-
cast for 2026–2028 is developed. Digitalization, risk management, post-clearance audit, and interagency data exchange are discussed 
as institutional drivers of customs administration efficiency rather than as regressors. The study also proposes a conceptual Customs 
Revenue Forecasting Model (CRFM).

Keywords: customs revenues, state budget, fiscal policy, econometric model, forecasting, OLS regression, customs administration, 
digitalization, risk management.

K I R I S H
Jahon iqtisodiyotida globallashuv jarayonlarining jadallashuvi, xalqaro savdo hajmlarining kengayishi 

hamda transchegaraviy elektron tijoratning rivojlanishi davlatlarning fiskal siyosatida bojxona organlarining 
ahamiyatini yanada oshirmoqda. Xalqaro Valyuta Jamgʻarmasi (IMF), Jahon savdo tashkiloti (WTO), Jahon 
Bojxona Tashkiloti (WCO) hamda Jahon Banki maʼlumotlariga koʻra, rivojlanayotgan mamlakatlarda bojxona 
toʻlovlari davlat byudjeti daromadlarining muhim tarkibiy qismlaridan biri hisoblanadi. Shu sababli bojxona 
tushumlarini shakllantiruvchi omillarni ilmiy asosda baholash, ularning oʻzaro bogʻliqligini ekonometrik usullar 
yordamida aniqlash hamda istiqboldagi oʻzgarishlarni prognozlash fiskal siyosat samaradorligini oshirishning 
ustuvor yoʻnalishlaridan biri sanaladi.

Soʻnggi yillarda xalqaro amaliyotda bojxona tushumlarini oshirish boj stavkalarini ko‘tarish hisobiga emas, 
balki bojxona maʼmuriyatchiligini takomillashtirish, risklarni boshqarish tizimini rivojlantirish, sunʼiy intellekt va 
Big Data texnologiyalaridan foydalanish, post-bojxona auditini kuchaytirish hamda bojxona organlari faoliyatini 

toʻliq raqamlashtirish orqali amalga oshirilmoqda. Mazkur yondashuv bojxona nazoratining aniqligini oshirish, 
noqonuniy importni qisqartirish va davlat byudjeti daromadlarini barqaror ko‘paytirishga xizmat qilmoqda.

Oʻzbekistonda ham bojxona tizimini isloh qilish va davlat byudjeti daromadlarini oshirish bo‘yicha izchil 
islohotlar amalga oshirilmoqda. Xususan, O‘zbekiston Respublikasi Prezidentining 2022-yil 27-apreldagi 
“Bojxona ma’muriyatchiligini yanada takomillashtirishga doir qo‘shimcha chora-tadbirlar to‘g‘risida”gi PF-122-
son1 Farmoni, 2025-yil 25-martdagi “Davlat bojxona xizmati organlarining faoliyati samaradorligini oshirish 
bo‘yicha chora-tadbirlar to‘g‘risida”gi PF-57-son2 Farmoni  hamda 2025-yil 25-martdagi “Davlat bojxona xizmati 
organlarining faoliyatini tashkil etish va bojxona ma’muriyatchiligini yanada takomillashtirishning qo‘shimcha 
chora-tadbirlari to‘g‘risida”gi PQ-122-son3 qarori asosida bojxona maʼmuriyatchiligini modernizatsiya qilish, 
elektron bojxona xizmatlarini rivojlantirish, xavflarni boshqarish tizimini takomillashtirish va post-bojxona 
auditini kengaytirish bo‘yicha yangi institutsional mexanizmlar joriy etildi. Mazkur islohotlar bojxona toʻlovlarini 
undirish samaradorligini oshirish va davlat byudjeti daromadlarini barqaror ko‘paytirishga xizmat qilmoqda.
Shunga qaramay, bojxona toʻlovlariga taʼsir etuvchi makroiqtisodiy va institutsional omillarning o‘zaro bogʻliqligi, 
ularning fiskal natijalarga taʼsiri hamda istiqboldagi oʻzgarishlarini ekonometrik modellashtirish bo‘yicha ilmiy 
tadqiqotlar yetarli darajada shakllanmagan. Mazkur maqolaning maqsadi bojxona tushumlariga taʼsir etuvchi 
asosiy omillarni ekonometrik baholash, ularning statistik ahamiyatini aniqlash hamda 2026–2028-yillar uchun 
ilmiy asoslangan prognozlarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Bojxona toʻlovlarining davlat byudjeti daromadlarini shakllantirishdagi oʻrni, ularga taʼsir etuvchi 

makroiqtisodiy va institutsional omillar hamda bojxona maʼmuriyatchiligi samaradorligini baholash masalalari 
xorijiy, MDH va Oʻzbekiston olimlari tomonidan turli yoʻnalishlarda tadqiq etilgan. Biroq mavjud ilmiy ishlarda 
bojxona tushumlariga taʼsir etuvchi omillarni kompleks ekonometrik baholash hamda ularning istiqboldagi 
rivojlanishini prognozlash masalalari yetarli darajada yoritilmagan. Shu bois mazkur tadqiqotda mavjud ilmiy 
qarashlar tizimli tahlil qilinib, ilmiy bo‘shliq aniqlanadi.

Xorijiy iqtisodiy adabiyotlarda bojxona toʻlovlari davlatning fiskal barqarorligini taʼminlovchi asosiy daromad 
manbalaridan biri sifatida baholanadi. Ayniqsa, rivojlanayotgan mamlakatlarda bojxona organlari nafaqat boj va 
soliqlarni undirish, balki noqonuniy savdoga qarshi kurashish, tashqi savdoni tartibga solish hamda investitsion 
muhitni yaxshilashda muhim institut sifatida eʼtirof etiladi.

T. Cantens, R. Ireland va G. Raballand bojxona maʼmuriyatchiligini baholashda fiskal natijalar bilan bir 
qatorda bojxona nazorati sifati, rasmiylashtirish tezligi, tadbirkorlarning tranzaksiya xarajatlari va davlat 
boshqaruvi samaradorligini ham hisobga olish zarurligini taʼkidlaydilar. Ularning fikricha, zamonaviy 
bojxona organining asosiy vazifasi faqat boj yigʻish emas, balki xavflarni boshqarish orqali qonuniy savdoni 
ragʻbatlantirishdan iborat.4 G. Montagnat-Rentier bojxona tushumlarini oshirishning eng samarali yoʻli tarif 
stavkalarini oshirish emas, balki bojxona qiymatini toʻgʻri aniqlash, risklarni boshqarish tizimini rivojlantirish, 
post-bojxona auditini kuchaytirish va bojxona qarzdorligini samarali undirish ekanligini asoslaydi. Olimning 
tadqiqotlari shuni ko‘rsatadiki, bojxona maʼmuriyatchiligining sifati oshishi bojxona tushumlarining barqaror 
o‘sishiga olib keladi.5 Y. Arvanitis bojxona islohotlarini institutsional iqtisodiyot nuqtayi nazaridan tahlil qilib, faqat 
axborot tizimlarini joriy etish yetarli emasligini, boshqaruv sifati, xodimlar malakasi, korrupsiyani kamaytirish 
va natijadorlikni baholash tizimi ham birgalikda rivojlantirilishi lozimligini qayd etadi.6 A.A. Pérez Azcárraga, 
T. Matsudaira, G. Montagnat-Rentier va J. Clark-Suzuki bojxona maʼmuriyatchiligini raqamli transformatsiya 
sharoitida o‘rganib, sunʼiy intellekt, Big Data va idoralararo axborot almashinuvi bojxona tushumlarini sezilarli 
darajada oshirishini ilmiy jihatdan asoslaydilar. Ularning fikricha, bojxona organlari tomonidan yigʻiladigan QQS, 
aksiz va boj toʻlovlari davlat fiskal siyosatining muhim tarkibiy elementi hisoblanadi.7 Jahon savdo tashkiloti 
(WTO)ning Bojxona qiymati toʻgʻrisidagi Bitimi hamda Savdoni yengillashtirish toʻgʻrisidagi Bitimi 8 bojxona 

1	  https://lex.uz/docs/5998615
2	  https://lex.uz/docs/7451997
3	  https://lex.uz/docs/7452043
4	  Cantens, T., Ireland, R., & Raballand, G. (Eds.). (2013). Reform by Numbers: Measurement Applied to Customs and Tax Administrations in 

Developing Countries. Washington, DC: World Bank.
5	  Pérez Azcárraga, A. A., Matsudaira, T., Montagnat-Rentier, G., Nagy, J., & Clark, R. J. (2022). Customs Matters: Strengthening Customs 

Administration in a Changing World. International Monetary Fund.
6	  Arvanitis, Y., & Raballand, G. (2023). Customs Reform in Developing Countries: Time for a Rethink? Equitable Growth, Finance and 

Institutions Notes. Washington, DC: World Bank.
7	  Pérez Azcárraga, A. A., Matsudaira, T., Montagnat-Rentier, G., Nagy, J., & Clark, R. J. (2022). Customs Matters: Strengthening Customs 

Administration in a Changing World. Washington, DC: International Monetary Fund. https://doi.org/10.5089/9798400200120.071
8	  World Trade Organization. Agreement on Trade Facilitation. Elektron manba. Murojaat sanasi: 17.07.2026.Elektron manba.,World 

Trade Organization. Agreement on Implementation of Article VII of GATT 1994 (Customs Valuation). Elektron manba. Murojaat 
sanasi: 17.07.2026.Elektron manba

qiymatini aniqlash, xavflarni boshqarish, elektron deklaratsiyalash va post-bojxona auditini xalqaro standartlar 
asosida amalga oshirish davlat byudjeti daromadlarini oshirish bilan bir qatorda xalqaro savdo xarajatlarini 
ham kamaytirishini ko‘rsatadi.

Rossiya va boshqa MDH davlatlari olimlari bojxona toʻlovlarini davlat moliyaviy xavfsizligining muhim 
instrumenti sifatida tadqiq qilganlar. S.M. Karanets bojxona toʻlovlari federal byudjet daromadlarining muhim 
manbai ekanligini taʼkidlab, ularning hajmi import tarkibi, tashqi savdo aylanmasi, valyuta kursi va tarif siyosatiga 
bevosita bogʻliq ekanligini asoslaydi.9 S.V. Pankova bojxona toʻlovlarini iqtisodiy faoliyat obyekti sifatida baholab, 
bojxona qiymatini sunʼiy pasaytirish, notoʻgʻri deklaratsiyalash va yashirin iqtisodiyot davlat byudjetiga katta 
zarar yetkazishini ko‘rsatadi.10 K.A. Bulycheva bojxona bojlari davlatning moliyaviy xavfsizligini taʼminlashda 
muhim rol oʻynashini taʼkidlaydi. Uning fikricha, tashqi savdoga yuqori darajada bogʻliq mamlakatlarda bojxona 
tushumlari byudjet barqarorligini taʼminlaydi, biroq jahon bozoridagi o‘zgarishlar ushbu daromadlarning 
o‘zgaruvchanligini ham kuchaytiradi.11 E.O. Zavyalova bojxona toʻlovlarini baholashda fiskal multiplikator 
yondashuvini qoʻllab, tarif stavkalari oshirilishi har doim ham davlat daromadlarini ko‘paytirmasligini isbotlaydi. 
Ayrim hollarda boj stavkalarining pasayishi import hajmining ortishi hisobiga umumiy fiskal samarani oshirishi 
mumkin.12

Oʻzbekistonda bojxona tizimini isloh qilish va davlat byudjeti daromadlarini oshirish masalalari soʻnggi 
yillarda iqtisodchi olimlar tomonidan faol oʻrganilmoqda. A. Suyunov va N. Turayev bojxona maʼmuriyatchiligini 
rivojlantirish bojxona organlari faoliyatining samaradorligini oshirish bilan birga davlat byudjeti daromadlarini 
barqaror shakllantirishning muhim omili ekanligini qayd etadilar.13 N.J. Sheraliev davlat byudjeti daromadlari 
tarkibini tahlil qilib, soliq va bojxona maʼmuriyatchiligini raqamlashtirish davlat fiskal siyosatining 
samaradorligini oshirishini ilmiy asoslaydi.14 A. Aktamov bojxona auditini takomillashtirish, elektron nazorat 
tizimlarini kengaytirish va risklarni boshqarish mexanizmlarini rivojlantirish qoʻshimcha bojxona tushumlarini 
aniqlash imkoniyatini sezilarli darajada oshirishini ko‘rsatadi.15 Oʻzbekistonlik olimlarning aksariyati bojxona 
maʼmuriyatchiligi, bojxona nazorati, tashqi savdo va davlat byudjeti daromadlari oʻrtasidagi bogʻliqlikni tadqiq 
qilgan boʻlsalar-da, bojxona tushumlariga taʼsir etuvchi omillarni ekonometrik modellar asosida baholash va 
ularning istiqboldagi prognozini ishlab chiqishga bagʻishlangan tadqiqotlar deyarli uchramaydi.

Yuqoridagi ilmiy qarashlarni umumlashtirish shuni ko‘rsatadiki, xorijiy tadqiqotlarda bojxona 
maʼmuriyatchiligi samaradorligi, raqamlashtirish va risklarni boshqarish tizimiga alohida eʼtibor qaratilgan, 
MDH davlatlari olimlari esa bojxona toʻlovlarining fiskal va moliyaviy xavfsizlikdagi oʻrnini chuqur tadqiq 
etgan. Oʻzbekistonlik olimlarning ishlari asosan bojxona tizimini isloh qilish va davlat byudjeti daromadlarini 
shakllantirish masalalariga bagʻishlangan. Muallif fikricha, mavjud ilmiy tadqiqotlarning asosiy cheklovi bojxona 
tushumlariga taʼsir etuvchi omillar alohida-alohida tahlil qilinganidadir. Import hajmi, yalpi ichki mahsulot, valyuta 
kursi, bojxona imtiyozlari, bojxona qiymati nazorati, raqamlashtirish darajasi va risklarni boshqarish tizimining 
o‘zaro taʼsiri yagona ekonometrik model asosida kompleks baholanmagan. Shu sababli mazkur maqolada 
kuzatuvlar sonining cheklanganligi hisobga olinib, bojxona tushumlari bilan import hajmi o‘rtasidagi bog‘liqlik bir 
omilli OLS regressiya modeli asosida baholanadi hamda 2026–2028-yillar uchun prognoz ko‘rsatkichlari ishlab 
chiqiladi. Mazkur yondashuv davlat byudjeti daromadlarini rejalashtirish aniqligini oshirish, bojxona siyosatini 
ilmiy asosda takomillashtirish va fiskal samaradorlikni baholash uchun yangi metodik yondashuvni taklif etadi.

T A D Q I Q O T  M E T O D O L O G I YA S I
Tadqiqotda bojxona toʻlovlarining davlat byudjeti daromadlarini shakllantirishdagi fiskal ahamiyatini 

baholash hamda ularga taʼsir etuvchi omillarni aniqlash uchun iqtisodiy-statistik, korrelatsion va regressiya 
tahlili usullaridan foydalanildi. Kuzatuvlar soni cheklanganligi sababli ko‘p omilli model o‘rniga bojxona 
tushumlari bilan import hajmi o‘rtasidagi bog‘liqlikni ifodalovchi bir omilli OLS regressiya modeli tanlandi. 
Mazkur yondashuv parametrlarni statistik jihatdan baholash uchun erkinlik darajasini saqlab qoladi va natijalarni 

9	  Каранец, С. М. Место таможенных платежей в формировании доходной части федерального бюджета // Бюллетень инновационных 
технологий. - 2019. - Т. 3. - № 1 (9). - С. 44–48.

10	 Панкова, С. В., Левин, В. С., & Попов, В. В. (2020). Анализ таможенных платежей как объекта экономической деятельности таможенных 
органов: современные реалии в условиях теневого экспорта. Учет. Анализ. Аудит, 7(6), 13–25. https://doi.org/10.26794/2408-9303-2020-
7-6-13-25

11	  Булычева, К. А. (2019). Таможенные пошлины как фактор обеспечения финансовой безопасности Российской Федерации. Вестник 
Московского университета МВД России, № 3, 267–270.

12	  Завьялова, Е. О. (2023). О содержании понятия «таможенные платежи» и системе таможенного обложения. Известия Байкальского 
государственного университета, 33(4), 677–684. https://doi.org/10.17150/2500-2759.2023.33(4).677-684

13	  Suyunov, A., & Turayev, N. (2021). Bojxona ma’murchiligi: nazariya va amaliyot. Toshkent: Bojxona instituti.
14	  Sheraliev, N. J. (2025). Islohotlarning zamonaviy sharoitlarida davlat byudjeti daromadlarini shakllanish tendensiyalari. Iqtisodiyot va innovatsion 

texnologiyalar, 13(1), 136–141. https://doi.org/10.55439/EIT/vol13_iss1/646
15	  O‘zbekiston Respublikasi Vazirlar Mahkamasining 2021-yil 25-fevraldagi 101-son qarori. Bojxona auditini o‘tkazish tartibi to‘g‘risidagi nizomni 

tasdiqlash haqida.

haddan tashqari talqin qilish xavfini kamaytiradi. Tadqiqotning axborot bazasi sifatida Oʻzbekiston Respublikasi 
Bojxona qoʻmitasi, Iqtisodiyot va moliya vazirligi, Milliy statistika qoʻmitasi, Markaziy bank, Jahon Banki (World 
Bank), Xalqaro Valyuta Jamgʻarmasi (IMF), Jahon Savdo Tashkiloti (WTO) hamda Jahon Bojxona Tashkiloti 
(WCO)ning 2020–2025-yillarga oid rasmiy statistik maʼlumotlaridan foydalanildi. Tadqiqotda dastlab bojxona 
toʻlovlari tushumlarining dinamikasi statistik tahlil qilinib, ularning davlat byudjeti daromadlaridagi ulushi hamda 
oʻsish surʼatlari aniqlandi. Keyingi bosqichda bojxona tushumlariga taʼsir etuvchi asosiy makroiqtisodiy va 
institutsional omillar tanlab olindi. Modelda BT — bojxona toʻlovlari tushumlari (trln soʻm), IM — import hajmi 
(mlrd AQSH dollari), β₀ — doimiy had, β₁ — import hajmining bojxona tushumlariga o‘rtacha taʼsir koeffitsiyenti, 
ε — tasodifiy xatolikni ifodalaydi. 2020–2025-yillik maʼlumotlar qisqa vaqt qatorini tashkil etgani sababli natijalar 
pilot baholash sifatida talqin qilinadi; kelgusida choraklik yoki oylik maʼlumotlar asosida modelni kengaytirish 
maqsadga muvofiq.

T A H L I L  V A  N A T I J A L A R
Soʻnggi yillarda Oʻzbekistonda davlat byudjeti daromadlarini oshirishga qaratilgan fiskal islohotlar 

doirasida bojxona maʼmuriyatchiligini takomillashtirish ustuvor yoʻnalishlardan biriga aylandi. Bojxona organlari 
faoliyatini raqamlashtirish, elektron deklaratsiyalash tizimini rivojlantirish, xavflarni boshqarish mexanizmlarini 
takomillashtirish va post-bojxona auditini keng joriy etish natijasida bojxona tushumlari hajmida barqaror oʻsish 
kuzatilmoqda. 2020–2025-yillar davomida bojxona toʻlovlari hajmi qariyb uch baravar oshgani kuzatiladi. 
Mazkur oʻsish import hajmining kengayishi, bojxona qiymatini aniqlash tizimining takomillashuvi, noqonuniy 
importga qarshi kurashning kuchayishi hamda raqamli bojxona texnologiyalarining joriy etilishi bilan izohlanadi. 
Muallif fikricha, bojxona tushumlari oʻsishining asosiy omili tarif stavkalarining oshirilishi emas, balki bojxona 
maʼmuriyatchiligining sifat jihatidan yangi bosqichga koʻtarilganidir. Ayniqsa, xavflarni boshqarish tizimining 
joriy etilishi bojxona nazoratini selektiv tashkil etish imkonini yaratib, yuqori xavfli operatsiyalarni aniqlash 
samaradorligini sezilarli darajada oshirdi. Davlat byudjetiga qoʻshimcha tushumlar taʼminlandi, bojxona 
rasmiylashtiruvi muddati qisqardi hamda tadbirkorlik subyektlarining maʼmuriy xarajatlari kamaydi (1-jadval).

1-jadval
Oʻzbekistonda bojxona toʻlovlari tushumlarining asosiy makroiqtisodiy koʻrsatkichlar bilan oʻzaro bogʻliqligi 
(2020–2025-yillar)16

Yillar
Bojxona 
toʻlovlari, 
trln soʻm

Import, 
mlrd AQSH 

dollari

YaIM, 
trln soʻm

Dollar kursi, 
soʻm

Byudjet daromadlari, 
trln soʻm

2020 24,7 21,1 602,6 10 476 132,9
2021 31,6 25,5 734,6 10 837 164,7
2022 41,2 30,7 888,3 11 225 206,4
2023 53,8 36,8 1 066,60 12 338 263,4
2024 63,1 39,8 1 280,20 12 920 310,6
2025 74,9 43,6 1 486,80 13 150 358,5

Bojxona toʻlovlari hajmi bilan import hajmi hamda davlat byudjeti daromadlari oʻrtasida bevosita musbat 
bogʻliqlik mavjudligini ko‘rsatadi. Xususan, 2020–2025-yillarda import hajmi qariyb ikki baravar oshgani bojxona 
tushumlarining ham 24,7 trln soʻmdan 74,9 trln soʻmga yetishiga xizmat qilgan. Shu davr mobaynida davlat 
byudjeti daromadlari ham izchil o‘sib borgan. Bu holat bojxona toʻlovlarining fiskal barqarorlikni taʼminlashdagi 
strategik ahamiyatini yana bir bor tasdiqlaydi. Muallif fikricha, bojxona tushumlarining o‘sishi faqat tashqi savdo 
hajmining ortishi bilan emas, balki bojxona maʼmuriyatchiligini raqamlashtirish, elektron deklaratsiyalash, 
bojxona qiymatini nazorat qilish hamda risklarni boshqarish tizimini takomillashtirish natijasida ham yuzaga 
kelgan.

Ekonometrik tahlilning dastlabki bosqichida bojxona toʻlovlari bilan asosiy mustaqil omillar oʻrtasidagi 
korrelatsion bogʻliqlik baholandi (2-jadval).

16	  Manba: Oʻzbekiston Respublikasi Bojxona qoʻmitasi, Milliy statistika qoʻmitasi, Iqtisodiyot va moliya vazirligi maʼlumotlari asosida muallif 
tomonidan umumlashtirilgan.

2-jadval
Bojxona tushumlari va asosiy makroiqtisodiy ko‘rsatkichlar o‘rtasidagi korrelatsiya17

Koʻrsatkich Korrelatsiya koeffitsiyenti 
(r)

Import hajmi 0,992
YaIM 0,998

Davlat byudjeti daromadlari 0,999
Dollar kursi 0,986

Korrelatsion tahlil import hajmi, yalpi ichki mahsulot, davlat byudjeti daromadlari va boshqa ko‘rsatkichlarning 
bojxona tushumlari bilan musbat bogʻliqligini ko‘rsatdi. Biroq qisqa vaqt qatorida barcha ko‘rsatkichlarning 
umumiy o‘sish trendi korrelatsiya koeffitsiyentlarini sunʼiy ravishda yuqori ko‘rsatishi mumkin. Shu sababli 
korrelatsiya natijalari sababiy taʼsir sifatida emas, balki dastlabki statistik bogʻliqlik sifatida talqin qilindi. Omillar 
o‘rtasidagi yuqori o‘zaro bogʻliqlik multikollinearlik xavfini kuchaytiradi. Shu bois asosiy regressiya modelida 
kuzatuvlar soniga mos ravishda faqat import hajmi mustaqil o‘zgaruvchi sifatida qoldirildi. Raqamlashtirish va 
risklarni boshqarish ko‘rsatkichlari esa institutsional omillar sifatida sifat jihatdan tahlil qilindi. Raqamlashtirish 
va risklarni boshqarish bo‘yicha bir xil metodikada shakllantirilgan uzoq muddatli miqdoriy qatorlar mavjud 
emasligi sababli ushbu omillar korrelatsion jadvaldan chiqarildi va sifat jihatidan institutsional omillar sifatida 
tahlil qilindi. Kelgusida choraklik yoki oylik maʼlumotlar mavjud bo‘lganda import hajmi bilan bir qatorda valyuta 
kursi, tarif siyosati, raqamlashtirish va risklarni boshqarish indikatorlarini kengaytirilgan modelga kiritish prognoz 
aniqligini oshirishi mumkin.

Tadqiqotda bojxona tushumlariga taʼsir etuvchi asosiy miqdoriy omilni baholash maqsadida import hajmiga 
asoslangan bir omilli OLS regressiya modeli qurildi.

BT = β₀ + β₁IM + ε
Modelni baholash natijalari quyidagi jadvalda keltirilgan. Koeffitsiyentlar 2020–2025-yillarning yillik 

kuzatuvlari asosida hisoblangan (3-jadval).

3-jadval
Import hajmiga asoslangan OLS regressiya modeli natijalari18

Model statistikasi:

Oʻzgaruvchi Koeffitsiyent t-statistika p-qiymat

Doimiy had −24,056 −5,053 0,007
Import hajmi 2,196 15,613 <0,001

R² = 0,984
Tuzatilgan R² = 0,980
F-statistika = 243,771
Prob(F) < 0,001
Kuzatuvlar soni: n = 6; erkinlik darajasi: 4
BOJXONA TOʻLOVLARINI 2026–2028-YILLARGA PROGNOZLASH
Prognoz import hajmining kutilayotgan ko‘rsatkichlarini baholangan regressiya tenglamasiga kiritish orqali 

shakllantirildi. Prognoz natijalari bazaviy ssenariyni ifodalaydi va valyuta kursi, tarif siyosati hamda tashqi 
savdo kon’yunkturasidagi keskin o‘zgarishlar yuz berganda qayta ko‘rib chiqilishi kerak.

Bazaviy prognozga ko‘ra, bojxona tushumlari 2026-yilda 77,2 trln so‘m, 2027-yilda 83,3 trln so‘m va 2028-
yilda 89,7 trln so‘mni tashkil etishi mumkin. 2028-yil ko‘rsatkichi 2025-yildagi amaldagi darajaga nisbatan qariyb 
19,8 foiz yuqoridir. Prognoz import hajmining kutilayotgan o‘sishiga asoslangan bo‘lib, bojxona qiymatini to‘g‘ri 
aniqlash, elektron deklaratsiyalash qamrovini kengaytirish va risk profillarini takomillashtirish tushumlarning 
prognoz doirasida shakllanishini qo‘llab-quvvatlaydi (4-jadval).

17	  Manba: Muallif hisob-kitoblari.
18	  Manba: Muallif hisob-kitoblari.

4-jadval
Oʻzbekistonda bojxona toʻlovlari tushumlarining 2026–2028-yillarga bazaviy prognozi19

Yillar Import hajmi (mlrd AQSH 
dollari)

Prognoz qilingan bojxona tushumlari (trln 
soʻm) Oʻsish surʼati (%)

2025 (amalda) 43,6 74,9 -
2026 46,1 77,2 3,1
2027 48,9 83,3 7,9
2028 51,8 89,7 7,7

Prognozning cheklovi shundaki, model qisqa yillik vaqt qatoriga asoslangan. Shu sababli amaliy 
rejalashtirishda prognoz intervali, choraklik maʼlumotlar va muqobil ssenariylar bilan qo‘shimcha baholash 
o‘tkazish lozim. Bunday natijaga import hajmining kengayishi, tashqi iqtisodiy faoliyatning faollashuvi, bojxona 
nazoratining raqamlashtirilishi hamda risklarni boshqarish tizimining yanada takomillashishi ijobiy taʼsir 
ko‘rsatishi kutilmoqda. Muallif fikricha, bojxona organlarida sunʼiy intellekt texnologiyalaridan foydalanish, 
avtomatlashtirilgan risk profillarini joriy etish va idoralararo elektron axborot almashinuvini rivojlantirish prognoz 
ko‘rsatkichlarining amalda ham taʼminlanishiga xizmat qiladi.

CRFM modeli to‘rtta izchil bosqichdan iborat: 1) import hajmi va bojxona tushumlari bo‘yicha maʼlumotlarni 
yig‘ish va tekshirish; 2) iqtisodiy-statistik hamda regressiya tahlilini amalga oshirish; 3) bazaviy, optimistik va 
ehtiyotkor ssenariylar bo‘yicha prognoz tuzish; 4) prognoz natijalarini risklarni boshqarish, post-bojxona auditi 
va byudjetni rejalashtirish qarorlariga integratsiya qilish. Modelning kirish maʼlumotlari import hajmi, valyuta 
kursi, tarif stavkalari va institutsional samaradorlik indikatorlaridan, chiqish natijasi esa kutilayotgan bojxona 
tushumlari va fiskal xavf diapazonidan iborat (1-rasm).

1-rasm. Bojxona tushumlarini prognozlashning CRFM konseptual modeli20

Ilmiy yangilik:
1. Tadqiqot doirasida quyidagi ilmiy natijalar olindi:
2. Kuzatuvlar sonining cheklanganligi hisobga olinib, statistik jihatdan baholanishi mumkin bo‘lgan importga 

asoslangan parsimon regressiya modeli taklif qilindi.
3. Bojxona tushumlari bilan makroiqtisodiy ko‘rsatkichlar o‘rtasidagi bogʻliqlik trend taʼsirini hisobga olgan 

holda ehtiyotkor talqin qilindi.
4. 2026–2028-yillar uchun import ssenariylariga asoslangan bazaviy prognoz ko‘rsatkichlari ishlab chiqildi.
5. CRFM modeli maʼlumotlarni tekshirish, regressiya baholashi, ssenariyli prognoz va boshqaruv 

qarorlariga integratsiya bosqichlari bilan aniqlashtirildi.
6. Davlat byudjetini rejalashtirishda yillik modelni choraklik va oylik maʼlumotlar bilan muntazam yangilash 

19	  Manba: Muallifning bazaviy ssenariy bo‘yicha hisob-kitoblari.
20	  Manba: Jahon bojxona tashkiloti (WCO), Xalqaro valyuta jamg‘armasi (IMF), Jahon banki (World Bank) hamda O‘zbekiston Respublikasi Davlat 

bojxona qo‘mitasining bojxona ma’muriyatchiligi va fiskal prognozlashga oid metodik hujjatlari asosida muallif tomonidan ishlab chiqilgan.

bo‘yicha amaliy tavsiya asoslandi.
Tadqiqot 2020–2025-yillarning oltita yillik kuzatuviga asoslanganligi sababli regressiya natijalari pilot 

baholash sifatida talqin qilinadi. Qisqa vaqt qatori trend taʼsirini to‘liq ajratish, strukturaviy uzilishlarni aniqlash 
hamda keng diagnostik testlarni barqaror qo‘llash imkonini cheklaydi. Raqamlashtirish va risklarni boshqarish 
kabi institutsional omillar bo‘yicha bir xil metodikada shakllantirilgan uzoq muddatli miqdoriy qatorlar mavjud 
emasligi sababli ular asosiy regressiyaga kiritilmadi. Kelgusida modelni choraklik yoki oylik maʼlumotlar, 
inflyatsiyadan tozalangan ko‘rsatkichlar, stasionarlik testlari, prognoz intervallari hamda bazaviy, optimistik va 
ehtiyotkor ssenariylar asosida kengaytirish maqsadga muvofiq.

X U L O S A  V A  T A K L I F L A R
Tadqiqot natijalari bojxona toʻlovlari Oʻzbekiston davlat byudjeti daromadlarini shakllantirishda muhim 

fiskal manba ekanligini ko‘rsatdi. 2020–2025-yillarda bojxona tushumlari 24,7 trln so‘mdan 74,9 trln so‘mga 
oshgan. Import hajmiga asoslangan regressiyada R² 0,984 ni, import koeffitsiyenti esa 2,196 ni tashkil etdi. 
Bazaviy prognoz bo‘yicha bojxona tushumlari 2028-yilda 89,7 trln so‘mga yetishi mumkin. Biroq qisqa yillik 
vaqt qatori natijalarni cheklaydi; shu sababli modelni choraklik yoki oylik maʼlumotlar, prognoz intervallari va 
muqobil ssenariylar asosida muntazam qayta baholash zarur.

Tadqiqot natijalari asosida quyidagi amaliy tavsiyalar ishlab chiqildi:
1. Bojxona organlarida sunʼiy intellektga asoslangan risklarni boshqarish tizimini keng joriy etish.
2. Elektron deklaratsiyalash va “Yagona darcha” axborot tizimlarini yanada takomillashtirish.
3. Post-bojxona auditining qamrovini kengaytirish orqali qoʻshimcha fiskal zaxiralarni aniqlash.
4. Bojxona organlari va boshqa davlat idoralari oʻrtasida real vaqt rejimidagi maʼlumotlar almashinuvini 

rivojlantirish.
5. Davlat byudjeti daromadlarini rejalashtirishda ekonometrik prognozlash modellaridan muntazam 

foydalanish.
Taklif etilgan yondashuv bojxona maʼmuriyatchiligi samaradorligini oshirish, davlat byudjeti daromadlarini 

barqaror ko‘paytirish hamda fiskal siyosatning ilmiy asoslanganligini kuchaytirishga xizmat qiladi.

